
Argraffwyd yn Sbaen


Mae cofnod catalog y teitl hwn ar gael gan y Llyfrgell Brydeinig.





Gwneud y gorau o’r llyfr hwn


Mae’n rhaid i bawb benderfynu ar ei strategaeth adolygu ei hun, ond mae’n hanfodol edrych eto ar eich gwaith, ei ddysgu a phrofi eich dealltwriaeth. Bydd y Nodiadau Adolygu hyn yn eich helpu chi i wneud hynny mewn ffordd drefnus, fesul testun. Defnyddiwch y llyfr hwn fel sail i’ch gwaith adolygu – gallwch chi ysgrifennu arno i bersonoli eich nodiadau a gwirio eich cynnydd drwy roi tic wrth ymyl pob adran wrth i chi adolygu.


Ticio i dracio eich cynnydd


Defnyddiwch y rhestr wirio adolygu ar dudalennau iv a v i gynllunio eich adolygu, fesul testun. Ticiwch bob blwch pan fyddwch chi wedi:





•  adolygu a deall testun



•  profi eich hun



•  gwirio eich atebion.





Gallwch chi hefyd gadw trefn ar eich adolygu drwy roi tic wrth ymyl pennawd pob testun yn y llyfr. Efallai y bydd yn ddefnyddiol i chi wneud eich nodiadau eich hun wrth i chi weithio drwy bob testun.

Nodweddion i’ch helpu chi i lwyddo

Diffiniadau a geiriau allweddol


Rydyn ni’n rhoi diffiniadau clir a chryno o dermau allweddol hanfodol pan fyddan nhw’n ymddangos am y tro cyntaf.


Rydyn ni’n amlygu geiriau allweddol o’r fanyleb mewn print trwm drwy’r llyfr cyfan.

Cyngor


Rydyn ni’n rhoi cyngor gan arbenigwyr drwy’r llyfr cyfan i’ch helpu chi i wella eich techneg arholiad er mwyn rhoi’r cyfle gorau posibl i chi yn yr arholiad.


[image: ]







[image: ]


Profi eich hun


Cwestiynau byr sy’n gofyn am wybodaeth yw’r rhain, a dyma’r cam cyntaf i chi brofi faint rydych chi wedi’i ddysgu. Mae’r atebion yng nghefn y llyfr.

Crynodeb


Mae’r crynodebau yn rhoi rhestr o bwyntiau bwled i’w gwirio’n gyflym ar gyfer pob testun.

Cwestiynau enghreifftiol


Rydyn ni’n rhoi cwestiynau enghreifftiol ar gyfer pob testun. Defnyddiwch nhw i atgyfnerthu eich gwaith adolygu ac i ymarfer eich sgiliau arholiad.

Gwefan


Ewch i’r wefan ganlynol i wirio eich atebion i’r cwestiynau enghreifftiol: www.hoddereducation.co.uk/fynodiadauadolygu

Mae’r symbol hwn yn golygu bod y testun yn ymwneud â deunydd haen uwch.

Y cyfnod cyn yr arholiadau

6–8 wythnos i fynd





•  Dechreuwch drwy edrych ar y fanyleb – gwnewch yn siŵr eich bod chi’n gwybod yn union pa ddeunydd mae angen i chi ei adolygu a beth yw arddull yr arholiad. Defnyddiwch y rhestr wirio adolygu ar dudalennau iv a v i ddod yn gyfarwydd â’r testunau.



•  Trefnwch eich nodiadau, gan wneud yn siŵr eich bod chi wedi cynnwys popeth sydd yn y fanyleb. Bydd y rhestr wirio adolygu yn eich helpu chi i drefnu eich nodiadau fesul testun.



•  Lluniwch gynllun adolygu realistig a fydd yn caniatáu amser i chi ymlacio. Dewiswch ddyddiau ac amseroedd ar gyfer pob pwnc y mae angen i chi ei astudio, a chadwch at eich amserlen.



•  Gosodwch dargedau call i chi eich hun. Rhannwch eich amser adolygu yn sesiynau dwys o ryw 40 munud, gydag egwyl ar ôl pob sesiwn. Mae’r Nodiadau Adolygu hyn yn trefnu’r ffeithiau sylfaenol yn adrannau byr, cofiadwy er mwyn gwneud adolygu’n haws.

2–6 wythnos i fynd





•  Darllenwch drwy rannau perthnasol y llyfr hwn a chyfeiriwch at y Cyngor, y Crynodebau a’r Geiriau allweddol. Ticiwch y testunau pan fyddwch chi’n teimlo’n hyderus amdanyn nhw. Amlygwch y testunau hynny sy’n anodd i chi ac edrychwch arnyn nhw eto’n fanwl.



•  Profwch eich dealltwriaeth o bob testun drwy weithio drwy’r cwestiynau ‘Profi eich hun’ yn y llyfr. Gwiriwch yr atebion yng nghefn y llyfr.



•  Gwnewch nodyn o unrhyw feysydd sy’n achosi problem wrth i chi adolygu, a gofynnwch i’ch athro roi sylw i’r rhain yn y dosbarth.



•  Edrychwch ar gyn-bapurau. Dyma un o’r ffyrdd gorau i chi adolygu ac ymarfer eich sgiliau arholiad. Ysgrifennwch neu paratowch gynlluniau o atebion i’r cwestiynau enghreifftiol sydd yn y llyfr hwn. Gwiriwch eich atebion ar y wefan: www.hoddereducation.co.uk/fynodiadauadolygu




•  Rhowch gynnig ar ddulliau gwahanol o adolygu. Er enghraifft, gallwch chi wneud nodiadau gan ddefnyddio mapiau meddwl, diagramau corryn neu gardiau fflach.



•  Defnyddiwch y rhestr wirio adolygu i dracio eich cynnydd a rhowch wobr i’ch hun ar ôl cyflawni eich targed.

Wythnos i fynd





•  Ceisiwch gael amser i ymarfer cyn-bapur cyfan wedi’i amseru, o leiaf unwaith eto, a gofynnwch i’ch athro am adborth. Cymharwch eich gwaith yn fanwl â’r cynllun marcio.



•  Gwiriwch y rhestr wirio adolygu i wneud yn siŵr nad ydych chi wedi gadael unrhyw destunau allan. Ewch dros unrhyw feysydd sy’n anodd i chi drwy eu trafod gyda ffrind neu gael help gan eich athro.



•  Dylech chi fynd i unrhyw ddosbarthiadau adolygu y mae eich athro yn eu cynnal. Cofiwch, mae ef neu hi yn arbenigwr o ran paratoi pobl ar gyfer arholiadau.

Y diwrnod cyn yr arholiad





•  Ewch drwy’r Nodiadau Adolygu hyn yn gyflym i’ch atgoffa eich hun o bethau defnyddiol, er enghraifft y Cyngor, y Crynodebau a’r Geiriau allweddol.



•  Gwiriwch amser a lleoliad eich arholiad.



•  Gwnewch yn siŵr bod gennych chi bopeth sydd ei angen – beiros a phensiliau ychwanegol, hancesi papur, oriawr, potel o ddŵr, losin.



•  Cofiwch adael rhywfaint o amser i ymlacio ac ewch i’r gwely’n gynnar i sicrhau eich bod chi’n ffres ac yn effro ar gyfer yr arholiad.





[image: ]







[image: ]


Fy arholiadau


TGAU Cemeg Uned 1


Dyddiad:…………………


Amser:…………………


Lleoliad:…………………


TGAU Cemeg Uned 2


Dyddiad:…………………


Amser:…………………


Lleoliad:…………………

1 Natur sylweddau ac adweithiau cemegol



Elfennau a chyfansoddion


Elfennau


Elfennau yw blociau adeiladu sylfaenol mater. Does dim ffordd o dorri elfennau i lawr yn rhywbeth symlach drwy ddulliau cemegol. Dyma’r ffeithiau pwysig am elfennau.





•  Mae gan bob elfen ei symbol ei hun.



•  Mae elfennau wedi’u gwneud o atomau, ac mae pob atom mewn elfen yr un fath.



•  Mae pob atom yn cynnwys craidd bach sydd â gwefr bositif, sef y niwclews.



•  Mae’r niwclews yn cynnwys dau fath o ronyn – protonau (sydd â gwefr bositif) a niwtronau (sydd heb wefr). Mae electronau ysgafn â gwefr negatif yn amgylchynu’r niwclews ac yn cael eu hatynnu ato. (Mae positif yn atynnu negatif.)



•  Mae holl atomau elfen benodol yn cynnwys yr un nifer o brotonau; hwn yw’r rhif atomig. Mae gan bob elfen ei rhif atomig ei hun. Er enghraifft, rhif atomig hydrogen yw 1; rhif atomig lithiwm yw 3; rhif atomig clorin yw 17.



•  Màs atomig cymharol yw’r enw ar fàs atom elfen. Màs 1 sydd gan brotonau a niwtronau. Mae electronau mor fach fel bod eu màs yn ddibwys. Mae bron i holl fàs yr atom yn y niwclews.





Mae cemegwyr wedi trefnu’r holl elfennau mewn tabl, sef y Tabl Cyfnodol, sy’n eu rhoi mewn grwpiau. Mae hyn yn ein galluogi i ddeall ac i ragweld priodweddau’r elfennau gwahanol.


Mae’r Tabl Cyfnodol yn arf hanfodol i gemegwyr, a byddwn ni’n ei drafod yn nes ymlaen yn y llyfr hwn.

Cyngor


Mae gwybod a deall y ffeithiau am elfennau sy’n cael eu rhestru yma yn bwysig ar gyfer y rhan fwyaf o’r pynciau. Mae’n hanfodol eich bod yn glir eich meddwl am yr holl bwyntiau hyn a’ch bod chi’n gallu eu cofio.

Fformiwlâu cemegol


Mae enwau gan yr holl gemegion, ond mae ganddyn nhw hefyd symbolau cemegol (yn achos elfennau) a fformiwlâu (ar gyfer moleciwlau) fel rhyw fath o ffordd ‘llaw-fer’ o’u cynrychioli. Mae gan symbolau cemegol un neu ddwy lythyren. Mae symbolau llawer o elfennau yn amlwg yn cyfeirio at eu henwau (er enghraifft y symbol ar gyfer calsiwm yw Ca), ond dydy’r llythrennau sydd gan lawer o’r rhai cyffredin ddim mor amlwg (e.e. plwm – Pb; mercwri – Hg; tun – Sn; potasiwm – K). Mae’r fformiwla gemegol ar gyfer moleciwl yn dangos yr elfennau (neu weithiau un elfen yn unig) sy’n ei ffurfio ac mae’n cynnwys rhif (fel isysgrif) i ddangos sawl atom o’r elfen sy’n bresennol. Os nad oes rhif, mae hyn yn dangos bod yna un atom o’r elfen yn y moleciwl. Mae Tabl 1.1 yn rhoi rhai enghreifftiau.

Cyfansoddion


Cyfansoddyn yw sylwedd sydd wedi’i wneud o ddwy neu fwy o elfennau sy’n cyfuno’n gemegol. Mae gan y cyfansoddyn briodweddau hollol wahanol i’r elfennau sydd ynddo. Er bod enw gan bob cyfansoddyn, fformiwla cyfansoddyn sy’n datgelu ei wir natur. Mae’r fformiwla gemegol yn dweud wrthych chi pa elfennau sydd yn y cyfansoddyn, a hefyd beth yw cymhareb yr atomau sydd ynddo.


Mae dau fath o gyfansoddyn: cyfansoddyn ïonig (sy’n cynnwys gronynnau â gwefr drydanol, sef ïonau, fel yr ïonau sodiwm a chlorid mewn sodiwm clorid neu halen cyffredin) a chyfansoddyn cofalent, sy’n drydanol niwtral.


Gallwn ni gynrychioli cyfansoddion gyda diagramau, sy’n dangos sut mae’r atomau yn cael eu cysylltu. Mae enghraifft (ar gyfer dŵr) i’w gweld yn Ffigur 1.1. Gyda’r diagramau hyn, mae’n bwysig labelu’r atomau neu roi allwedd.

Cyfansoddion ïonig a’u fformiwlâu


Pan fydd metelau’n adweithio ag anfetelau, bydd cyfansoddion ïonig yn cael eu ffurfio.





•  Caiff ïonau eu ffurfio pan fydd atomau’n trosglwyddo electronau.



•  Mae’n well gan atomau metel golli electronau i ffurfio ïonau positif.



•  Mae’n well gan anfetelau ennill electronau i ffurfio ïonau negatif.



•  Mae enwau’r halwynau sy’n cael eu ffurfio pan fydd metelau’n adweithio ag anfetelau yn adlewyrchu’r ïon metel a’r ïon anfetel. Mae gan yr ïonau metel yr un enw â’r atom sydd ynddyn nhw, felly mae atomau sodiwm yn mynd yn ïonau sodiwm. Mae gan ïonau anfetel enwau ychydig yn wahanol. Mae ocsigen yn ffurfio ocsidau, mae fflworin yn ffurfio fflworidau, mae clorin yn ffurfio cloridau, mae bromin yn ffurfio bromidau ac mae ïodin yn ffurfio ïodidau.





Gallwn ni ddefnyddio fformiwlâu’r ïonau sydd yn Nhablau 1.2 ac 1.3 i ysgrifennu fformiwlâu cyfansoddion ïonig syml. Pryd bynnag y caiff cyfansoddion ïonig eu ffurfio o fetelau ac anfetelau, mae’r cyfansoddion sy’n cael eu creu yn drydanol niwtral - mae nifer y gwefrau positif yn cydbwyso nifer y gwefrau negatif. Mae sodiwm clorid yn hawdd. Yr ïon sodiwm yw Na+ a’r ïon clorid yw Cl-. Y fformiwla yw (Na+)(Cl-) a byddwn ni’n ysgrifennu hyn fel NaCl. Yr ïon calsiwm yw Ca2+. Mae hyn yn golygu bod angen dau ïon clorid i gydbwyso’r wefr ar un ïon calsiwm. Fformiwla calsiwm clorid yw CaCl2.


Tabl 1.2 Fformiwlâu rhai ïonau positif.






	Ïon

	Fformiwla






	Tabl Cyfnodol Grŵp 1

	 






	Lithiwm

	Li+







	Sodiwm

	Na+







	Potasiwm

	K+







	Tabl Cyfnodol Grŵp 2

	 






	Magnesiwm

	Mg2+







	Calsiwm

	Ca2+







	Strontiwm

	Sr2+








Tabl 1.3 Fformiwlâu rhai ïonau negatif.






	Ïon

	Fformiwla






	Tabl Cyfnodol Grŵp 6

	 






	Ocsid

	O2−







	Tabl Cyfnodol Grŵp 7

	 






	Fflworid

	F−







	Clorid

	Cl−







	Bromid

	Br−







	Ïodid

	I−








Gallwn ni hefyd ysgrifennu fformiwlâu cyfansoddion eraill o fformiwlâu’r ïonau sydd ynddyn nhw. Bydd fformiwlâu rhai ïonau cyffredin yn cael eu rhoi i chi yn yr arholiadau (yng nghefn y papur arholiad) sef y fformiwlâu yn Nhablau 1.4 ac 1.5.

Profi eich hun





1  Beth yw’r ddau fath o ronyn sydd i’w cael mewn niwclews atomig?



2  Mae’r elfen cobalt yn cynnwys 27 proton a 32 niwtron. Beth yw rhif atomig cobalt?



3  Y fformiwla ar gyfer asid sylffwrig yw H2SO4. Faint o atomau hydrogen, sylffwr ac ocsigen sydd mewn moleciwl o asid sylffwrig?



4  Pa fath o sylwedd sy’n ffurfio ïonau positif?



5  Edrychwch ar Dablau 1.4 ac 1.5. Beth fyddai fformiwla:







    a)  potasiwm hydrocsid?


    b)  sodiwm ffosffad?


    c)  magnesiwm ocsid?


    ch)  calsiwm clorid?





Atebion ar dudalen 117

Data cemegol a chyfansoddiad canrannol cyfansoddion


Màs atomig cymharol a màs fformiwla cymharol


Os ydych chi’n ceisio nodi pwysau atom mewn gramau, bydd y rhif yn anhygoel o fach. Er mwyn cael ffigurau sy’n haws eu defnyddio, mae gwyddonwyr yn mynegi màs atom drwy ei gymharu â phwysau atom carbon, 12C. Maen nhw’n dweud mai màs 12C yw 12, ac yna mae masau atomau eraill yn cael eu cyfrifo o’r pwynt hwnnw. Masau atomig cymharol yw’r enw ar y rhain, ac maen nhw’n cael eu dangos gan y symbol Ar. Mae Tabl 1.6 yn rhoi masau atomig cymharol rhai elfennau cyffredin. Mae’r màs atomig cymharol yn cael ei roi yn aml, yn ogystal â’r rhif atomig, mewn Tabl Cyfnodol (gweler Ffigur 1.2). Mae Ar yn cymharu masau atomau; dydy e ddim yn fesuriad ynddo’i hun ac felly does ganddo ddim unedau.

Fel rheol, mae’r màs atomig cymharol yn hafal i nifer y protonau + nifer y niwtronau yn y niwclews. Fodd bynnag, mae gan rai elfennau nifer amrywiol o niwtronau, ac mae’r Ar yn fath o ‘gyfartaledd’. Yr enghreifftiau mwyaf nodedig yw copr (sydd ag Ar = 63.5) a chlorin (sydd ag Ar = 35.5).


Os ydyn ni’n gwybod masau atomig cymharol yr elfennau, gallwn ni gyfrifo masau moleciwlaidd cymharol (Mr) cyfansoddion. Yn yr enghreifftiau isod, rydyn ni’n cael masau atomig cymharol yr elfennau o’r Tabl Cyfnodol.





•  Dŵr (H2O): Mae’r moleciwl hwn yn cynnwys dau atom hydrogen ac un atom ocsigen. Y màs moleciwlaidd cymharol yw [(2 × 1) + 16] = 18.



•  Carbon deuocsid (CO2): Mae’r moleciwl hwn yn cynnwys dau atom ocsigen ac un atom carbon. Y màs moleciwlaidd cymharol yw [(2 × 16) + 12] = 44.





Ar gyfer cyfansoddion ïonig, mae’n fwy cywir defnyddio’r term màs fformiwla cymharol, oherwydd does dim moleciwlau ar wahân mewn cyfansoddion ïonig.





•  Magnesiwm ocsid (MgO): Mae’r cyfansoddyn hwn yn cynnwys un ïon magnesiwm am bob un ïon ocsigen. Y màs fformiwla cymharol yw [24 + 16] = 40.



•  Sodiwm carbonad (Na2CO3): Mae’r cyfansoddyn hwn yn cynnwys dau ïon sodiwm, ac un ïon carbonad sy’n cynnwys un atom carbon a thri atom ocsigen. Y màs fformiwla cymharol yw [(2 × 23) + 12 + (3 × 16)] = [46 + 12 + 48] = 106.





Cyfrifo cyfansoddiad canrannol cyfansoddion


Rydyn ni’n gallu defnyddio masau atomig cymharol i gyfrifo’r canran (yn ôl màs) o’r elfennau gwahanol mewn cyfansoddyn.


Màs atomig cymharol carbon yw 12 a màs atomig cymharol ocsigen yw 16. Màs moleciwlaidd cymharol carbon deuocsid (CO2) yw 44. Gallwn ni gyfrifo cyfansoddiad canrannol (yn ôl màs) carbon ac ocsigen mewn carbon deuocsid fel hyn:

Enghraifft


Cyfrifwch gyfansoddiad canrannol, yn ôl màs, yr elfennau gwahanol mewn magnesiwm carbonad, MgCO3.


Masau atomig cymharol: Mg = 24; C = 12; O = 16.


Ateb


Màs fformiwla cymharol MgCO3 = 24 + 12 + [3 × 16] = 84

Cymysgeddau a sut maen nhw’n cael eu gwahanu


Cymysgeddau


Mewn cymysgedd, dydy atomau na moleciwlau’r sylweddau gwahanol ddim wedi’u huno’n gemegol. Mae’n bosibl eu gwahanu’n gymharol hawdd drwy brosesau ffisegol fel hidliad, anweddiad, cromatograffaeth a distylliad.





•  Mae hidliad yn golygu gwahanu cydrannau cymysgedd yn ôl eu maint. Dim ond y gronynnau lleiaf fydd yn mynd drwy’r hidlen, sy’n cadw’r gronynnau mwyaf.



•  Mae anweddiad yn gwahanu cymysgeddau o solidau a hylifau drwy anweddu’r hylif. Mae’r cymysgedd yn cael ei wresogi fel bod yr hylif yn anweddu, gan adael y solid ar ôl.



•  Gall cromatograffaeth wahanu sylweddau yn ôl eu hydoddedd mewn hydoddydd penodol. Mae mwy o wybodaeth am hyn isod.



•  Rydyn ni’n defnyddio distylliad i wahanu cymysgedd o hylifau. Os oes ganddyn nhw ferwbwyntiau gwahanol iawn, pan fydd un gydran yn cyrraedd ei berwbwynt, bydd yn anweddu ar gyfradd gyflymach (ac mae’n bosibl cyddwyso’r gydran honno) gan adael y gydran neu’r cydrannau sy’n weddill ar ffurf hylif. Mae distylliad yn cael sylw yn nes ymlaen yn y llyfr.





Cromatograffaeth


Mae cromatograffaeth yn dechneg sy’n gallu cael ei defnyddio i adnabod ac i wahanu sylweddau mewn hydoddiant cymysg.





1  Caiff diferyn o’r cymysgedd ei roi ar bapur cromatograffaeth a chaiff y papur ei roi mewn hydoddydd, fel bod lefel yr hydoddydd ychydig yn is na lefel y smotyn (gweler Ffigur 1.3).



2  Mae’r hydoddydd yn symud i fyny’r papur. Bydd unrhyw sylwedd hydawdd yn y pigment yn hydoddi yn yr hydoddydd ac yn symud i fyny’r papur gydag ef.



3  Y mwyaf hydawdd yw sylwedd mewn hydoddydd, y pellaf y bydd yn teithio.



4  O ganlyniad, caiff y sylweddau gwahanol eu gwahanu ar y papur. Gallwn ni adnabod y sylweddau drwy edrych pa mor bell maen nhw wedi symud. I fesur hyn, mae gwyddonwyr yn mesur rhywbeth o’r enw gwerth Rf. Mae Ffigur 1.4 yn dangos sut mae hwn yn cael ei gyfrifo.





Mae gwerth Rf sylwedd yn wahanol mewn hydoddyddion gwahanol. Mae’n bosibl i ddau sylwedd gwahanol fod â’r un gwerth Rf mewn hydoddydd penodol, ond ni fyddai ganddyn nhw yr un gwerthoedd Rf mewn nifer o hydoddyddion gwahanol. Felly weithiau mae’n rhaid gwneud cromatograffaeth sawl gwaith mewn hydoddyddion gwahanol i adnabod hydoddyn yn bendant.

Adweithiau cemegol


Gwybodaeth sylfaenol am adweithiau cemegol


Mae adwaith cemegol yn digwydd pan fydd atomau yn yr adweithydd(ion) yn eu had-drefnu eu hunain i ffurfio un neu fwy o gynhyrchion. Mae bob amser yr un nifer o bob math o atom yn y cynhyrchion a’r adweithyddion. Fel arfer, mae cliwiau i ddangos bod adwaith cemegol wedi digwydd. Er enghraifft:





•  Newid mewn lliw



•  Newid mewn tymheredd (mae adweithiau ecsothermig yn rhyddhau gwres, mae adweithiau endothermig yn amsugno gwres – bydd hyn yn cael ei drafod yn nes ymlaen yn y llyfr)



•  Eferwad (byddwch chi’n gweld swigod) pan fydd nwy yn cael ei ffurfio mewn hylif.





Mae dwy ffordd o gynrychioli adwaith cemegol, sydd i’w gweld yn yr enghraifft isod, sef hafaliad geiriau a hafaliad cemegol.


[image: ]


Mae’r hafaliad cemegol yn fwy defnyddiol oherwydd mae’n rhoi gwybodaeth i ni am yr atomau dan sylw.


Hafaliadau cemegol


Pan fydd adwaith cemegol yn digwydd, bydd atomau’n eu had-drefnu eu hunain gan ffurfio cynhyrchion. Felly mae’n rhaid i hafaliad cemegol ddangos yr un nifer o atomau o bob math ar ddwy ochr yr hafaliad, gan nad yw atomau yn ymddangos o unman, nac yn diflannu chwaith. Mae’n rhaid i gyfanswm màs cymharol y ddwy ochr fod yn hafal. Weithiau, dim ond ysgrifennu’r symbolau cemegol sydd angen ei wneud. Er enghraifft:


[image: ]


Os byddwn ni’n cyfrif nifer yr atomau hydrogen, sylffwr, ocsigen a magnesiwm ar bob ochr, maen nhw’n hafal. Does dim angen gwneud dim byd pellach.


Edrychwch nawr ar yr hafaliad hwn:


[image: ]


Os byddwn ni’n cyfrif yr atomau ar bob ochr, byddwn ni’n gweld nad ydyn nhw’n cyfateb. Ar y chwith (yr adweithyddion), mae cyfanswm o dri atom hydrogen, un atom sylffwr, pum atom ocsigen ac un atom sodiwm. Ar yr ochr dde (y cynhyrchion), mae dau atom hydrogen, un atom sylffwr, pum atom ocsigen a dau atom sodiwm. Dydy’r hafaliad ddim yn gytbwys, felly nid yw’n gywir.


Mae angen i’r hafaliad fod yn gytbwys. Y ffordd orau o fynd ati i wneud hyn yw cael cydbwysedd rhwng un math o atom ar y tro.


Gadewch i ni ddechrau gyda’r sodiwm. Mae angen i ni gael dau atom sodiwm ar yr ochr chwith er mwyn sicrhau cydbwysedd gyda’r ddau ar yr ochr dde. Felly byddwn ni’n rhoi 2 o flaen NaOH.

Nawr mae angen i ni gyfrif yr atomau eto (gweler Tabl 1.7).


Tabl 1.7 Cydbwyso hafaliadau cemegol (rhan 1).






	Atom

	Adweithyddion

	Cynhyrchion






	Hydrogen

	4


	2







	Sylffwr

	1


	1







	Ocsigen

	6


	5







	Sodiwm

	2


	2








Nawr mae’r atomau sodiwm yn gytbwys, ond dydy’r atomau hydrogen ddim, ac mae cydbwysedd yr atomau ocsigen wedi ei ddrysu. Nesaf, byddwn ni’n mynd i’r afael â’r atomau hydrogen. Gallwn ni eu cydbwyso nhw drwy roi 2 o flaen H2O.

Nawr gadewch i ni gyfrif yr atomau eto (Tabl 1.8).


Tabl 1.8 Cydbwyso hafaliadau cemegol (rhan 2).






	Atom

	Adweithyddion

	Cynhyrchion






	Hydrogen

	4


	4







	Sylffwr

	1


	1







	Ocsigen

	6


	6







	Sodiwm

	2


	2








Gallwch chi weld, drwy wneud hynny, ein bod nid yn unig wedi cydbwyso’r atomau hydrogen, ond bod yr atomau ocsigen yn gytbwys hefyd erbyn hyn. Yn wir mae’r holl hafaliad yn gytbwys.


Sylwch, mewn hafaliadau cemegol, fod cyflwr pob cydran yn aml yn cael ei nodi mewn cromfachau ar ôl y fformiwla, gan ddefnyddio’r cod canlynol:





•  (s) = solid



•  (h) = hylif



•  (n) = nwy



•  (d) = hydoddiant dyfrllyd (h.y. wedi’i hydoddi mewn dŵr)





Rhifau mewn hafaliadau cemegol


Weithiau bydd pobl yn drysu rhwng y rhifau cyn symbol mewn hafaliad cemegol a’r rhifau isysgrif. Edrychwch ar y dŵr yn yr hafaliad cytbwys gyferbyn (2H2O). Mae’r 2 o flaen y fformiwla yn nodi faint o foleciwlau dŵr sy’n digwydd yn yr hafaliad, ac mae’n bosibl newid y nifer hwn er mwyn cydbwyso’r hafaliad. Mae’r 2 ar ôl yr H yn nodi bod dau atom hydrogen mewn moleciwl dŵr. Dydy newid hyn er mwyn cydbwyso hafaliad byth yn bosibl oherwydd, pe baech chi’n gwneud hynny, byddech chi’n cael fformiwla gemegol ar gyfer cemegyn arall neu fformiwla gemegol sydd ddim yn bodoli o gwbl, mae’n debyg.

Profi eich hun





6  Nodwch dri arsylw sy’n gallu dangos bod adwaith cemegol yn digwydd.



7  Cydbwyswch yr hafaliadau cemegol canlynol:







    a)    Cl2 + NaBr → Br2 + NaCl


    b)    MgCO3 → MgO + CO2



    c)    CH4 + O2 → CO2 + H2O


    ch)  CaCl2 + NaOH → Ca(OH)2 + NaCl








8  Beth mae (d) ar ôl symbol cemegol mewn hafaliad yn ei olygu?





Atebion ar dudalen 117

Cyfrifiadau cemegol


Cyfrifo fformiwla cyfansoddyn


Gallwn ni ddefnyddio data o hafaliadau cemegol i gyfrifo fformiwla cyfansoddyn. Yr hyn sy’n cael ei gyfrifo yw ffurf fwyaf syml y fformiwla, sy’n cael ei galw’n fformiwla syml. Gadewch i ni edrych ar rai enghreifftiau.


Rydyn ni eisiau darganfod y fformiwla ar gyfer copr ocsid. Caiff 2.5 g o gopr ei wresogi gan ffurfio copr ocsid. Màs y copr ocsid sy’n cael ei gynhyrchu yw 3.13 g.





1  Rydyn ni’n gwybod màs y copr (2.5 g). Bydd y copr hwnnw yn rhan o’r copr ocsid a’r unig elfen arall sy’n bresennol yw ocsigen. Felly, màs yr ocsigen yn y copr ocsid yw (3.13 - 2.5) = 0.63 g.



2  Nawr rydyn ni’n edrych am Ar copr ac ocsigen yn y Tabl Cyfnodol. Copr = 63.5, ocsigen = 16.



3  Nawr, rhannwch y masau gyda’r Ar. Ar gyfer copr, [image: ]. Ar gyfer ocsigen, [image: ].



4  Nawr, rhannwch yr atebion gyda’r rhif lleiaf (0.04). Ar gyfer copr, [image: ]. Ar gyfer ocsigen, [image: ]. Mae hyn yn rhoi’r gymhareb copr i ocsigen yn y fformiwla.



5  Y gymhareb yw 1 : 1 ac felly y fformiwla yw CuO.





Rydyn ni eisiau darganfod y fformiwla ar gyfer sodiwm sylffid. Mae 1.15 g o sodiwm yn adweithio â 0.8 g o sylffwr gan ffurfio sodiwm sylffid.





1  Rydyn ni’n gwybod màs y sodiwm (1.15 g) a’r sylffwr (0.8 g).



2  Nawr rydyn ni’n edrych am Ar sodiwm a sylffwr yn y Tabl Cyfnodol. Sodiwm = 23, sylffwr = 32.



3  Nawr, rhannwch y masau gyda’r Ar. Ar gyfer sodiwm, [image: ]. Ar gyfer sylffwr, [image: ].



4  Nawr, rhannwch yr atebion gyda’r rhif lleiaf (0.025). Ar gyfer sodiwm, [image: ]. Ar gyfer sylffwr, [image: ]. Mae hyn yn rhoi’r gymhareb sodiwm i sylffwr yn y fformiwla.



5  Y gymhareb yw 2 : 1 ac felly y fformiwla yw Na2S.





Yn yr enghreifftiau hyn, yng ngham 3 rydyn ni’n cyfrifo nifer y molau o bob sylwedd. Bydd molau yn cael eu trafod yn nes ymlaen yn y llyfr.

Cyngor


Allwch chi ddim dysgu sut i wneud cyfrifiadau cemegol drwy ddarllen amdanyn nhw yn unig. Mae’n rhaid i chi weithio drwy’r enghreifftiau. Does dim ots os ydych chi’n gwneud yr un enghraifft sawl tro, byddwch chi’n dysgu’r broses yr un fath.

Cyfrifo masau adweithyddion a chynhyrchion


Mae hafaliadau cemegol hefyd yn ein galluogi ni i gyfrifo masau’r cynhyrchion (os ydyn ni’n gwybod beth yw masau’r adweithyddion) neu fasau’r adweithyddion sydd eu hangen i wneud màs penodol o’r cynnyrch. Un enghraifft yw’r adwaith rhwng magnesiwm ac ocsigen.


[image: ]


Rydyn ni eisiau rhagfynegi faint o fagnesiwm ocsid y byddech chi’n ei gael yn yr adwaith hwn pe baech chi’n defnyddio 5 g o fagnesiwm.





•  Màs atomig cymharol magnesiwm yw 24 a màs atomig cymharol ocsigen yw 16.



•  Mae hyn yn golygu bod màs fformiwla cymharol magnesiwm ocsid yn 40.



•  Mae’r hafaliad yn dweud wrthyn ni fod (2 × 24) g o fagnesiwm yn cynhyrchu (2 × 40) g o fagnesiwm ocsid.



•  Mae 48 g o fagnesiwm yn cynhyrchu 80 g o fagnesiwm ocsid.



•  Bydd 1 g o fagnesiwm yn cynhyrchu [image: ] o fagnesiwm ocsid



•  Bydd 5 g o fagnesiwm yn cynhyrchu 5 × 1.7 = 8.5 g o fagnesiwm ocsid.





8.5 g yw cynnyrch damcaniaethol y magnesiwm ocsid, ond dydy adweithiau cemegol byth 100% yn effeithlon, ac felly bydd y cynnyrch gwirioneddol yn is na hyn. Dydyn ni ddim yn gallu cyfrifo’r cynnyrch gwirioneddol, rhaid iddo gael ei fesur.


Gallwn ni hefyd wrthdroi’r broses i gyfrifo màs yr adweithyddion fyddai ei angen i ffurfio màs penodol o gynnyrch. Yn yr adwaith uchod, cymerwch ein bod ni eisiau gwybod faint o fagnesiwm fyddai ei angen i roi 10 g o fagnesiwm ocsid.





•  Màs atomig cymharol magnesiwm yw 24 a màs atomig cymharol ocsigen yw 16.



•  Mae hyn yn golygu bod màs fformiwla cymharol magnesiwm ocsid yn 40.



•  Mae’r hafaliad yn dweud wrthyn ni fod (2 × 24) g o fagnesiwm yn cynhyrchu (2 × 40) g o fagnesiwm ocsid.



•  Mae 48 g o fagnesiwm yn cynhyrchu 80 g o fagnesiwm ocsid.

